
  S.Bahadırova  “Táǵdir” trilogiyası menen Oraylıq  Aziyanıń  hayal-qız  

jazıwshılarınıń  arasında keń   kólemli  roman-epopiya  jazǵan   birinshi jazıwshı  bolıp  

esaplanadı.  Qaraqalpaq  ádebiyatındaǵı  tariyxıy –revolyuciyalıq janrda   jazılǵan 

shıǵarmalardıń  biri   S.Bahadırovanıń  “Táǵdir”  roman  trilogiyası  boldı. Jazıwshınıń  

“Táǵdir” trilogiyası keń  kólemli  syujetke  qurılǵan bolıp, 3 kitaptan ibarat.  1-kitabı 

1979-jılda  “Ámiwdárya”  jurnalınıń  1,2,3,4  hám 5-sanlarında keń  jámiyetshilikke  

usınıldı.  Bunnan keyingi  2-kitabı  1989-jılı kitap  halında baspadan  shıqtı.  Al,  sońǵı  

3-kitabı  bolsa  2021-jılı  “Ámiwdárya”  jurnalınıń 4,5, hám 6  sanlarında,  sonday-aq 

2022-jıldaǵı 1,2-sanlarında  jarıq  kórdi.   

        S.Bahadırovanıń  “Táǵdir”  trilogiyası  bir  qatar  ádebiyatshı  ilimpazlardıń 

itibarınan da shetten qalmadı.   Bul  roman  trilogiya  boyınsha G.Nuratdinova  “Táǵdir”  

romanında xarakter  hám  konflikt  máselesi”  al,  ilimpaz    Kamal  Qudaybergenov  

“Dáwir  hám  parız”  atlı  ádebiy  kirtikalıq maqalalar  toplamına  kirgen, 1982-jılı   

“Realistlik   súwretlew  jolında”  atlı sın  maqalasın  jazǵan.   K.Qudaybergenov   bul   

miynetinde   “Táǵdir”  roman  trilogiyasınıń  1-kitabına  keńnen  analiz  jasaǵan.   

Ondaǵı  syujet,  qaharmanlardı talqılaǵan.   Ulıwma S.Bahadırovanıń romanı  kóbirek   

xalıq dástanlarınıń  poetikasın  eske   túsiredi. Alpamıs  hám  Qoblanlar kóbirek 

qaharmanlıq  hám  muhabbat  planında  kórsetiletuǵınlıǵı  belgili.   “Táǵdir”  

romanındaǵı  Xalmurza  hám Nurman obrazları   da  tap sonday,  bir-eki  planda  ǵana 

beriledi.   Qalaberse,  dástandaǵıǵa  uqsap qaharman batır,  márt  dep  aytılsa,  ol   

bárhama jeńe beredi,  jıǵa beredi,  dástannıń  sońında da sol  batır  márt bolıp  qaladı.   

“Táǵdir”  romanındaǵı  baslı  qaharmanlarda  dáslep  qanday  anıqlama alsa,  

shıǵarmanıń   sońında da burınǵısınsha  kórinedi.   Máselen,   joqarıda  kórgenimizdey,   

Xalmurza  dáslep  márt  jigit,  soń  birden  komandir bolıp  kórinedi.   Ańsat  jeńe 

beredi,  ólimnen de aman qala beredi,  romannıń  aqırında da sol  mártligin  saqlap  

qaladı. Dástanlarda  qaharmanlardıń  háreketlerine   sociallıq-psixilogiyalıq  

motivirovka berilmeydi,   tezirek  waqıyanıń  nátiyjesin  beriw  seziledi.   Bul  

Xalmurzanıń  háreketlerinde de bayqaladı. Hátte, qaharmannıń  ishki  psixologiyasın  

súwretlewde de jazıwshı  dástanlarǵa   súyenedi.   Roman ádebiyatımızda keyingi  

jıllarda  payda  bolıp  atırǵan  shıǵarmalar  arasındaǵı sın kótererliktey  shıǵarma [1]  

degen  juwmaqqa kelgen. 

http://www.newjournal.org/

Trilogiyanıń   dáslepki   kórinisi  antik  ádebiyatındaǵı tragediya jazıwshılarınıń  

qáleminen  baslanǵan.   Sońınan, F.Shiller, L.N.Tolstoy,  T.Askakov  hám basqalardıń 

shıǵarmalarında trilogiyanıń  túrlishe  úlgileri  kórinedi. Dúnya  ádebiyatında  3 

kitaptan  ibarat  roman trilogiya  janrındaǵı  birneshe kórkem  shıǵarmalar  bar. Mısalı,  

nemis  jazıwshısı  Teodor Drayzerdiń  “Трилогии желания”( Финансит, Титан, 

Стоик),   rus   ádebiyatında  Tolstoydıń   “Детство”, “Отрочество”,  “Юность” ózbek  

ádebiyatında  Said Ahmattıń “Ufq” ( Qirq besh kun, Hijron  kunlari, Ufq bosaǵasida)  

qazaq  ádebiyatında    Iliyas Esenberlinniń  “Kóshpendiler” (Almas  qılısh,    Jantalas, 

Qahar),  sonday-aq  qaraqalpaq  ádebiyatında T.Qayıpbergenovtıń   “Qaraqalpaq  

dástanı” (Maman biy ápsanası, Baxıtsızlar,  Túsiniksizler)  atlı   bir  qatar  romanları  

jarıq   kórdi.           Usınday,  bir  qatar  roman  trilogiyalar  sıyaqlı   qaraqalpaq  

ádebiyatında ideyalıq  hám tematikalıq jaqtan bir orayǵa  iye, úlken  syujetke  qurılǵan  

S.Bahadırovanıń   “Táǵdir”  roman  trilogiyası  boldı.  

“Táǵdir”  roman  trilogiyası  kompoziciyalıq  jaqtan sheber  qurılǵan  roman 

trilogiyalardıń biri.    Dáslep,   shıǵarmanıń  ataması haqqında pikir  júrgizsek,  

trilogiyanıń  úsh kitabında da  atama  birdey– Táǵdir.  Bul  roman trilogiyanıń  baslı  

ózgesheliklerinen  biri. Basqa  roman  trilogiyalarda ideyalıq-tematikalıq  jaqtan  bir  

pútinlikke  iye  bolıwına  qaramastan,  roman atamaları   hár  qıylı  qoyıladı.  

Jazıwshınıń   bul  romanlar  jıyındısına  birdey  atama  beriwiniń sebebi – bastan-ayaq 

bas  qaharmanlardıń   táǵdiri  izbe-iz   súwretleniwinde bolıwı  múmkin.  Trilogiyanıń  

1-kitabında  baslanǵan  Xalmurzanıń   ómiri  3-kitapqa  shekem  dawam  etedi.   Biri-

biri  menen  tutasıp  ketken   bas  qaharmanlardıń  táǵdiri  roman  syujeti menen   teńdey  

rawajlanıp  baradı.    Anıǵıraq  qılıp  aytqanda, 1-kitaptaǵı  bazı  qaharmanlardıń  

táǵdiri,  2,3-kitaplarda da  dawam  etedi.  Sonday-aq,   bul  romandaǵı   kóterilip  atırǵan  

baslı   másele–hayal-qızlar   táǵdiri.    Keńes  húkimetiniń  ornaw   dáwirindegi   hayal-

qızlardıń  bilim  alıwına    jámiyetlik  sananıń tosqınlıq  etiwi.   Mine,  usınday  ideyalıq  

baǵdarlarǵa   tiykarlanıp,   roman  trilogiyanıń  ataması  birdey  bolǵan  bolıwı  múmkin.  

Sonday-aq,   shıǵarmanıń  kompoziciyasında  hár  qıylı   naqıl-maqallar  jiyi  

ushırasadı.   Mısalı:  Eki ayaqlıda  bóle  tatıw,   tórt  ayaqlıda  bota  tatıw  bolmadı,  eki   

tuwısqan  qızdan  tuwılǵan  túyedey  qurdas eki  jigit birin-biri  jew  ushın ushın 

tuwılǵanday  baqtalas  bolıp  shıqtı [2].  Jazıwshınıń  bul  naqıldı  waqıyadaǵı  bas  

qaharmanlardı  oqıwshıǵa  tanıstırıw  maqsetinde  utımlı  qollanǵanlıǵın  kóriw  

múmkin. Roman  trilogiyanıń  bunnan  keyingi  bólimlerinde de  xalıq  naqıl-maqalları,  

salt-dástúr  jırları  jiyi  ushırasadı.  Jazıwshı  qaharmannıń  ruwxıy  jaǵdayın,  

psixologiyasın  súwretlewde naqıl-maqallardan jiyi  paydalanǵan.  Mısalı: “Gúlsheli  

bala  súymege  jaqsı”, qaraqalpaqlardıń  ishinen qáne usınday   sawǵası  menen  qız 

alıp  qashqanlar  keleberse,  qız  benen  baydıń  turmıs  qurıwına heshkim   tosqınlıq  

etpesin  degen  qaǵazdı  jazıp bere berdi.    Bul  qatarda  qollanılǵan   “gúlsheli  bala  

http://www.newjournal.org/

súymege  jaqsı” naqılı   rus  elshisiniń  obrazın  jaratıwda  sheber  qollanılǵan.     

Jazıwshı Tórtkúldegi rus elshisiniń  ashkózligin  usı  naqıl  arqalı     tásirli etip  

jetkeriwge  umtılǵan.     

Kórkem  shıǵarmanıń  kompoziciyasında  ayrıqsha  kózge  taslanatuǵın  

elementlerdiń  biri  monolog  hám  dialoglar  esaplanadı. Y.Solijonov: “Dialoglar  

kórkem  shıǵarma  syujetin  shólkemlestiriwde hám rawajlandırıp  barıwda   úlken  rol  

oynaydı- dep  keltiredi”  [3]. Dialoglar shıǵarmanıń kompoziciyalıq  quram  bólegi  

bolıp,  ondaǵı  qaharmannıń  ishki sezimlerin  súwretlewde qollanıladı.  Dialoglar  

retrospekciyalıq  hám assosaciyalıq  xarakterge  hám  romannıń  syujetin  rawajlandırıw   

funkciyasına  iye [3]. 

S.Bahadırovanıń  “Táǵdir" roman trilogiyasınıń  3-kitabında  berilgen  monolog  

hám  dialoglar  bazı   qaharmanlardıń  ishki   dúnyası kórinedi.  Mısalı,   romandaǵı  

bas  qaharman  Sánemniń    ákesi menen Ámet   aqsaqal  arasındaǵı   dialogtı  alıp  

qarayıq:  Ámet aqsaqal  qızdıń  ákesine  barıp: 

 –Quteke,  qızıńdı   neshe tuwarǵa  bereseń? 

–Seksen  tuwar. 

–Elde qızdıń  bahası  qırıq  tuwar  ǵoy,  sen  eki  ese  asırdıń  ǵoy-dedi. 

–Halıń  kelse  al,   kelmese  áne jol,-dedi   Quteke kúlip [4].  Romandaǵı  bul  

dialogtan    Quteke  baydıń basqalardı  mensinbeytuǵın,  ór  kókirek  ekenligi  seziledi. 

Romanda  bunnan basqa  orınlarda  Quteke obrazı  tilge  alınbaydı.     Quteke   tek  

ǵana  Sánemniń obrazın jaratıw  ushın  ǵana qollanılǵan. Sebebi Sánem qánshelli  bay  

qızı  bolıwına qaramastan,   jarlı  Artıqtıń  esiginiń  jarasıqlı kelini boladı.  

Monolog – bul  personajdıń ruwx  dialektikasın   sáwlelendiriwshi   baslı  

poetikalıq  usıllardan  bolıp, jazıwshı   sol   arqalı   óz  qaharmanlarınıń  ishki  

keshirmelerin  sáwlelendiredi. Shıǵarmada monolog  hár  túrli  usılda beriliwi  múmkin.  

Yaǵnıy  personajdıń  óz- ózi menen  ótken  ishki  sáwbeti  yáki  basqa  obrazlar menen   

sáwbeti  túrinde  bolıwı  múmkin.   Bunday  monologlarda  kóbinese, ritorikalıq  

sorawlar  arqalı  ishki  konflikt sheber hám utımlı  kórinedi.  S.Bahadırovanıń   “Táǵdir” 

roman  trilogiyasında  monologlar   personajlardıń   psixologiyalıq  jaǵdayların 

oqıwshıǵa tásirlı etip  jetkeriw maqsetinde  sheber  qollanılǵan.    Romanda  

qaharmanlardıń  ishki  keshirmeleri  ózi  menen,  basqa  personajlar menen  sóylesiwi  

arqalı  bayanlanadı. Mısalı,Sánemniń monologı: 

Men urıs  ushın tuwmaǵan  edim ǵoy. Nemeclerdiń  anası  joqpeken, olar  balasın 

ne ushın  tuwǵan  eken.   Rossiyaǵa  basıp  kirip,  Rossiya jerinde  sovet soldatınıń 

oǵınan óliwi  ushın  tuwmaǵan  shıǵar.   Nemec  soldatları,   fashistler barlıǵı  anadan  

tuwılǵan  ǵoy.   Gitlerdi de ana tuwǵan.  Ananıń  aq  sútin  emgen. Olardıń  anası   

perzentin  jawız,  qanxor bol  dep   tárbiyalamaǵan shıǵar?  Adam  qanın  suwday  

aǵızıw  ushın  tuwmaǵan  shıǵar?!  Eger solay  bolsa,  ol  ana emes,  qanxor, jawız, 

http://www.newjournal.org/

jalmawız bolǵanı.  Romandaǵı  Sánemniń   bul  monologı  bir  ǵana  personajdıń  emes,  

sol dáwirdegi  balasınan  ayrılǵan  barlıq  analardıń  ishki dárti,  kúyinishi. Bul orında  

Sánem obrazı  tiplik  obraz  sıpatında  kózge taslanadı.    Jazıwshı bul  personaj  arqalı   

ekinshi   jer  júzlik  urısta  perzentinen  ayrılǵan barlıq  analardıń  hásiretin    oqıwshıǵa  

tásirli  etip  jetkeredi. 

“Táǵdir”   romanınıń  3-kitabı  ekinshi  jer  júzlik  urıs   dáwirin  súwretleytuǵın  

shıǵarma  bolǵanlıqtan,   romanda  keńisliktiń  jiyi  awısıwı   seziledi.  Waqıya   birde  

fronttan   sóz  etilse, birde  frontnan  tıs  qaraqalpaq  elinen  sóz  etiledi.    Sonday-aq,   

bul  romandaǵı syujetten  tıs  portretlik  hám  peyzajlıq   súwretlewlerdi de  jiyi  

ushıratmız.   Mısalı:  Qańırap   qalǵan  awıl. Maldıń  móńiregeni  menen  jılqınıń  

kisnegeni esitilmeydi. Olardıń  barlıǵın   fronttaǵı  soldatlarǵa awqatqa  tapsırǵan.  Tek  

tawıqtıń shaqırǵanı  menen  iyttiń úrgeninen basqa  adam  dawısı   estilmeydi.   

Qazanımda  qan  qaynamaǵan úy  joq [5].     Romandaǵı  bunday  peyzajlıq  

súwretlewler  ayrıqsha   kompoziciyalıq   xızmetke iye.   Yaǵnıy jazıwshı   waqıyadaǵı 

keńisliktiń  awısının usınday   súwretlewler  arqalı  bergen.  Waqıya   fronttaǵı   

Gúlayımnıń   jas  nárestege  analıq  etip  atırǵan  jerinen  bayanlanıp,  sońınan     fronttan  

tıs  Xalmurzanıń  awılına  qaytadı.    Al,   romandaǵı   portretlik   súwretlewler  bolsa 

soldatlardıń   sırtqı   kórinisin   súwretlewde  jiyi  qollanıladı. Mısalı:  Erteńine az ǵana 

ózine  keleyin  dedi. Túrine   óli  shıray  kirip  qaldı.  Kózleri   shúńireyip,   reńi  sarǵayıp  

ketken [1].   Usı  sıyaqlı  portretlik  súwretlewler  romannıń  basqa da  orınlarında  

kózge  taslanadı.   Degen menen,   trilogiyanıń  3-kitabındaǵı berilgen  portretlik  

súwretlewler qaharman  obrazın jaratıwda  yamasa  obrazdı  kitap  oqıwshısına    

tanıstırıw  maqsetinde  arnawlı  túrde  qollanılmaydı.  Romanda  syujetke baǵındırılǵan 

halda  belgili  bir  jaǵdayǵa  baylanıslı,  qaharmannıń    belgili  bir  momenttegi   

kórinisleri  ǵana  súwretlengenligin  kóriwimiz  múmkin. 

Sonday-aq,    “Táǵdir”   roman  trilogiyasınıń  3-kitabınıń  kompoziciyalıq  jaqtan   

baslı  ózgesheliklerinen  biri– roman  juwmaǵında  jazıwshı  obrazı  kórinedi.  

Waqıyalar   bayanlawshı  tárepinen  tolıq  juwmaqlanǵannan  keyin,   jazıwshı   jeke  

ózi  kitap  oqıwshılarına  múrajat  etedi.   Bunı  romannıń  sońǵı  sóz  bóliminen  

kóriwimizge boladı.  Bul   orında  jazıwshınıń  bul  romandı  jazıwdaǵı  maqseti  

ayqınlasadı.   Trilogiyanıń  1, 2-kitabında    jazıwshı múrájatı  ushıraspaydı. Jazıwshı 

obrazı T.Qayıpbergenovtıń “Qaraqalpaq dástanı”   trilogiyasında  jiyi  kórinedi.  Sonıń  

menen  bir  qatarda, roman trilogiyanıń          3-kitabında  qaraqalpaq xalqınıń  úrp-

ádetleri,  qaraqalpaq ruwlarınıń kelip  shıǵıw  tariyxı,  salt-dástúr  jırları  jóninde  

kóplegen maǵlıwmatlar  beriledi.   Bunday  orınlarda  jazıwshınıń  tereń  patriotlıq  

ruwxı  ayqın  sezilip  turadı.  Jazıwshı bunday  etnografiyalıq  maǵlıwmatlardı  tiykarǵı 

syujetke  baǵındırıwǵa  háreket  etedi. 

http://www.newjournal.org/

Ulıwmalastırıp aytqanda,   “Táǵdir”  roman  trilogiyasınıń kompoziciyalıq 

tárepten baslı  ózgeshelikleri  sıpatında  roman trilogiyanıń  ataması,  ondaǵı naqıl-

maqallardıń  tiykarǵı  syujetke baylanıslı  qollanılıwı,  bayanlaw  poetikası  hám 

bayanlawshı  obrazı,  peyzajlıq  hám  portretlik   súwretlewler,   bólimlerge bóliniwi,      

etnografiyalıq  maǵlıwmatlardıń  jiyi  beriliwi  sıyaqlı  ayrıqshalıqlardı atap  

ótiwimizge  boladı. 

